
Nepal, amildegiaren ertzean

Bihar amaituko da Konstituzio berriaren testua aurkezteko epea, eta oraindik ez dute akordiorik lortu

Ianire Renobales
Konstituzio berria aldarrikatzeko epea bukatuko da bihar Nepalen. Baina ez dute xedea lortu; alderdien arteko gorabeherek eta desadostasunek ez diete aurrera egiten utzi. Gobernuak batzorde konstituziogilearen agintaldia urtebetez luzatu nahi du, hala, legedi berria eratzeko epea ere luzatuko bailitzateke. Horretarako, baina, legebiltzarreko bi herenen onespena behar dute, eta maoistak ez datoz bat gobernuaren proposamenarekin. Horrek guztiak krisia eragin du, ezinbestez, Nepalen. 

Testuinguruak itxaropentsua zirudien hasiera batean. Alderdiek krisi politikoa gainditzeko ahaleginetan batzorde konstituziogilea sortu izanak bide egiten zien hurbiltasunari eta elkar ulertzeari. Baina 2008an monarkia indargabetu eta errepublika ezarri zenetik, aurrerapauso gutxi eman dituzte. Konstituzio berria zen gerra zibila atzean uzteko bidea, baina horretarako ezarritako bi urteko epea amaitu da, eta ez dago proposamenik mahai gainean. Horiek hala, krisi politikoa saihesteko bide bakarra da batzorde konstituziogilearen agintaldia luzatzea, baina horretarako ezinbestekoa da maoisten onespena. Haiek, ordea, argi utzi dute ez diotela jarraipenik emango batzordeari, Madhav Kumar Nepal lehen ministroak kargua bertan behera utzi, eta maoistek zuzendutako koalizio gobernua eratzen ez duten bitartean. Beraiek irabazi zituzten 2008ko hauteskundeak. 

Horiek horrela, Pushpa Kamal Dahal Prachanda alderdi maoistako presidenteak adierazi duenez, adostasuna ezinbestekoa da akordioa lortzeko. «Geure batzordeak erabaki behar du batzarrak Konstituzio berria idazten duen», azpimarratu du. 
Oposizioarekin jarraituz 

Maoistek hilaren lehenengo egunetan greba orokorra antolatu zuten Nepalen, gobernuaren dimisioa eskatzeko. Grebak sei egun iraun zuen. Etenaldi hartan, herrialdeko merkataritza eta zerbitzuak bertan behera gelditu ziren. Maoistak oposizioan daude egun, baina Prachandak argi utzi du prest daudela exekutiboa beste baten eskuetan ipintzeko, Kumar Nepalek dimitituz gero. 

Beste aldean dago lehen ministro Kumar Nepal. Haren esanetan, «desegokia» da batzorde konstituziogilearen agintaldia luzatzeari trabak jartzea. Oraingoz, gobernuak ez du dimisiorik emango 2006ko bake hitzarmeneko zenbait atal argitu arte; besteak beste, erabakitzea gerrilla maoistako 19.602 kide ohien artetik zenbat sartuko diren segurtasun indarretan. 

Gobernuak astelehenean eraman behar zuen parlamentura batzordearen agintaldia luzatzeko legea. Baina asmoa bertan behera gelditu zen, maoisten, gobernuburuaren eta Alderdi Marxista-leninistaren arteko elkarrizketek ez baitzuten arrakastarik izan. Atzo goizean egin zuten aste honetako bigarren negoziazio saioa, baina lerro hauek idazteko unean adostasunik gabe jarraitzen zuten. Prachandak ohartarazi zuen gobernuak ez zuela agintean jarraitzeko zilegitasunik izango, hitzarmenik lortu ezean. 
1994az geroztik, borrokan 

Nepalgo Alderdi Komunista hertsiki lotuta dago herrialde maoistaren historia garaikideari. 1994an sortu zen, Prachandaren eskutik. Monarkia desegitea eta errepublika ezartzea izan du helburu alderdiak hasiera-hasieratik. Horretarako, gerrillek darabiltzaten estrategiak erabili dituzte urtez urte. Baina boterera heltzeko mugimendu horiek nazioartera eman zuten salto. 2001. urtean, Nepalgo Gobernuak maoisten aurkako kanpaina militar bat ipini zuen martxan. Horren oihartzuna AEB Ameriketako Estatu Batuetara heldu zen, eta maoisten alderdia AEBetako talde terroristen zerrendan sartu zuten. 

Ahaleginak ahalegin, 2005ean Gyanendra erregeak boterea hartu zuen, eta, urtebete geroago, zortzi alderdi nagusiek bat egin eta monarkiaren aurkako protestetara deitu zuten. Emaitza erabatekoa izan zen: erregeak herriari eman zion boterea, parlamentua osatu zuten, eta guztiek, Alderdi Komunista Maoistak salbu, amaitutzat jo zituzten mobilizazioak. Lehen ministro berria ezarri zuten, baina maoistak ez ziren konforme agertu. 2006ko azaroan, ordea, bake akordioa hitzartu zuen Prachandak exekutiboarekin, eta bukatutzat eman zuen hamar urte iraun zuen borroka armatua. 

Azkenean, protesta eta presio askoren ondoren, 2007an parlamentuak berrehundik gora urteko monarkia indargabetu zuen. Hain zuzen ere, maoistak gobernuan sartu eta hilabetera hartu zuten erabakia. Haien agintaldiak, ordea, gutxi iraun zuen; iazko maiatzean koalizioa eten egin zen, eta agintetik kanpo geratu ziren.Orduan hasi ziren maoisten eta gobernuaren arteko arazoak, eta gaur arte iraun dute. Konstituzioa aldatzeko gatazkak zabalik jarraitzen du, eta badirudi krisi politikoak ere luze joko duela. 

 1.843 haur-soldadu askatu ditu Nepalgo alderdi maoistak


NBE Nazio Batuen Erakundeak umeen eskubideak bortxatzen dituzten herrialde nagusien zerrenda osatu du lehen aldiz. Adingabeak darabiltzaten eta umeei erasotzen dieten gerrillak zerrendatu ditu. Horien artean, FARC Indar Armatu Iraultzaile Kolonbiarrak eta Askapen Nazionalerako Armada ageri dira. Baina adingabeak desarmatzeko ahaleginak egin dituzten herrialdeak ere aipatzen ditu zerrenda horretan. Horietako bat da Nepalgo Alderdi Komunista Maoista. Gerrillari nepaldarren kasuan, NBEk adierazi du azken hilabeteetan 1.843 haur-soldadu askatu dituztela. Horien askatasuna 2006an hitzartutako bake akordioetan adostu zuten, baina prozesua espero baino gehiago luzatu da. 

